ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՕԳՈՍՏՈՍԻ  11-Ի N 1313-Լ ՈՐՈՇՄԱՆ ՄԵՋ ԼՐԱՑՈՒՄ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ  ՆԱԽԱԳԾԻ ԸՆԴՈՒՆՄԱՆ 

Անհրաժեշտությունը։ 
«Հայաստանի Հանրապետության կառավարության 2022 թվականի օգոստոսի 11-ի N 1313-Լ որոշման մեջ լրացում և փոփոխություններ կատարելու մասին» Հայաստանի Հանրապետության կառավարության որոշման նախագծի ընդունումը պայմանավորված է Հայաստանի Հանրապետությունում աշնանացան ցորենի արտադրության խթանման 2022 թվականի պետական աջակցության ծրագրի շրջանակում համայնքների և Էկոնոմիկայի նախարարության (այսուհետ՝ նախարարություն) միջև պայմանագրերի կնքման, ծրագրին դիմելու և ցանք իրականացնելու ժամկետները  երկարացնելու անհրաժեշտությամբ։ 
Ընթացիկ իրավիճակը և խնդիրները։  
2022 թվականի օգոստոսի 11-ին ՀՀ կառավարության N 1313-Լ որոշմամբ ընդունվել է Հայաստանի Հանրապետությունում աշնանացան ցորենի արտադրության խթանման 2022 թվականի պետական աջակցության ծրագիրը, որի հիմնական նպատակն է հանրապետությունում ավելացնել աշնանացան ցորենի ցանքատարածությունները, տեղական արտադրության ցորենի ծավալներն ու տնտեսավարող սուբյեկտների եկամուտները, ինչպես նաև ապահովել ցորենի ֆիզիկական և տնտեսական մատչելիությունը։
Հանրապետությունում սույն թվականի սեպտեմբերի 13-ի դեպքերով պայմանավորված՝ խնդիրներ են առաջացել՝ կապված համայնքների և նախարարության միջև սահմանված ժամկետում պայմանագրերի կնքման հետ, ինչպես նաև ծրագրին դիմելու և ցանք կատարելու ժամկետների հետ։
       Տվյալ բնագավառում իրականացվող քաղաքականությունը։ Հանրապետության գյուղատնտեսության ոլորտում իրականացվող պետական քաղաքականությունը նպատակաուղղված է պարենային անվտանգության ապահովմանը, չօգտագործվող գյուղատնտեսական նշանակության հողերի նպատակային օգտագործմանը, անասնաբուծության և բուսաբուծության զարգացմանը, արդիական տեխնոլոգիաների ներդրմանը, արտադրված արտադրանքի իրացմանն ու արտահանման խթանմանը, գյուղատնտեսական ամբողջ արժեշղթայում ընդգրկված սուբյեկտների՝ գյուղացիական տնտեսությունների, կոոպերատիվների, գյուղատնտեսական մթերք վերամշակողների եկամուտների ավելացմանը։
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ: ՀՀ կառավարության 2021-2026թթ.-ի ծրագրով նպատակ է դրվել մինչև 70%-ով սուբսիդավորել բարձրորակ գարնանացանի և աշնանացանի սերմերի ձեռքբերումը՝ Կառավարության սահմանած կանոնների համաձայն։
Միաժամանակ, Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «բարելավել պարենային անվտանգությունը և սնուցումը» առաջնահերթությունում կարևորվում է պարենամթերքի տեղական արտադրության ծավալների ավելացումը։ 
        Կարգավորման նպատակը և բնույթը։ Կարգավորման նպատակն է երկարացնել նախարարության և համայնքների միջև պայմանագրերի կնքման, ծրագրին դիմելու, ինչպես նաև ցանքի կատարման ժամկետները:
	Սույն նախագծով առաջարկվող լրացմանն ու փոփոխություններին հետադարձ ուժ տալը պայմանավորված է համայնքների և նախարարության միջև պայմանագրերը սահմանված ժամկետում կնքելու, ծրագրին դիմելու և ցանք կատարելու ժամկետները ապահովելու անհրաժեշտությամբ։ 
         Սույն նախագծի ընդունման կապակցությամբ պետական կամ տեղական ինքնակառավարման բյուջեներում եկամուտների և ծախսերի փոփոխություններ և լրացուցիչ ծախսեր չեն նախատեսվում։ 
	Նախագծի մշակման գործընթացում ներգրավված ինստիտուտները և անձինք։ 	Սույն նախագիծը մշակվել է նախարարության կողմից: 
	Ակնկալվող արդյունքը։ Նախագծի ընդունումը կնպաստի նախարարության և համայնքների կողմից գործընթացի իրականացման ապահովմանը, ծրագրի շահառուների շրջանակի ընդլայնմանը։
